
			Ahantzi


			Julio Zesarrek Marco Brutori, 


			Eskuan sastakaia ikusi ondoren:


			—Marco, semea, eskuan duzuna baino, 


				Zer zenuke nahiago?


			Marco Brutok Julio Zesarri:


			—Munduan den ahaztura guztia.


		




		

			Aingeru


			—Zer gertatzen da pospolo bat piztu


				Eta zigarroa erretzen den bitartean?


			Aingeru bat igarotzen da hegoak erreak.


		




		

			Amapola


			Zerua ilun dago, oso ilun,


			Lau egun darama atertu gabe.


			Egunaren minean, amapola beltza.


		




		

			Amodio


			1


			Eskuaz igurtzi ninduzun.


			Izan zinena naiz, harrezkero.


			2


			Ibai-urek murmurio jolastaria,


			Brinko eta jauzi itsasora bidean.


			Amodio joanak axolarik ez.


			Amodio berriak lotsarik ez.


			3


			Sokrate: 


			Gure bizitzan bada une bat non gure zain-hezurrak pisuagoak egiten baitira; orduan espazioa zabaldu, denbora laburtu eta arnasa ere nekez hartzen da.


			Altzibiades: 


			Nekea ote?


			Sokrate: 


			Amodioaren bezpera.


			4


			Maitatzeari uko egin diona


			Itzal da bihurtzen. 


			Gorputzik ez duela, 


			Ispilua salatari.


			5


			Hiltzeko eta bizitzeko 


			Modu bat baino gehiagorik bada. 


			Maitasuna hil duenak 


			Ez du beste heriotzen beharrik; 


			Ezta biziberritzerik merezi ere.


		




		

			Apiril


			Apiril hautsirik jaioa.


			Begiak irekitzen ditu


			Metalezko ezpal goriak bailiran.


			Tigre otzan batek


			Bere marrak utzi ditu


			Nire bekokian.


		




		

			Arima


			Den-dena eman nahi izan nizun


			Baina ez nizun ezer eman;


			Gorputz-haragiak eman nahi izan nizkizun


			Baina arima eman nizun:


			Zure mastoihalak puzten dituen arnasa.


			Ihesi zoaz mantso-mantso nigandik.

